
25. Marts 2019 UPA 2019/26 

Atassut Aqqaluk Heilmann 

Uunga siunnersuut: Uumasunik illersuineq pillugu Inatsisartut inatsisaata 

allanngortinneqarnera pillugu Inatsisartut inatsisaat nr. xx  xx xxx 2019-imeersoq  

(Naalakkersuisunut oqartussaasutut pisinnaatitaanermik nuussineq aamma uumasunik 

kinguaassiuutitigut atoqateqarnermut inerteqqussut) 

(Aalisarnermut, Piniarnermut Nunalerinermullu Naalakkersuisoq) 

 

Uumasuuteqarnikkut peqqissaartumik akisussaaffeqartumillu uumasutit peqqissusaannik 

nakkutiginnissinnaanermik inatsisitigut pisussaaffiliinikkut qulakkeeqqaniartariaqarparput 

naleqqusaajuartarlugulu. 

Nunatsinni uumasuuteqartarnikkut ukiorparujussuarni misilittagaqarpugut, paarsilluartuullutalu. 

Qulakkiigassaraarpullu aamma nunatta avataaniit tamanna ilisimaneqarluassasoq, inatsisitigullu 

sinaakkusersugaalluni. Paarsilluartuugaluarluta qulakkeertariaqarparput uumasuutiminnik 

paarsilluarsimanngitsunut kinguneqartitsisinnaanissaq. 

Qimmit qimuttut uumasuutiginerini kalunnernik pituuttani qimmeqatigiiaat arlaqarsinnaasarput, 

ilaatigut aasakkut inuttaasa nunaqarfitsik illoqarfitsilluunniit qimallugu aalisariaqanerini 

tamakkiisumik nakkutigineqarsinnaaneri piffiit ilaanni killeqarsinnaasarluni. 

Taamaattumik Atassummiit isumaqarpugut qimminik qimuttunik piginnittuusoq 

inuussutissarsiornini tunngavigalugu qimaguteqqanerani qimmilerisunit ikiorserneqarsinnaanera 

periarfissaasinnaasariaqaraluartoq taama pisariaqartitsillutik nalunaaruteqarsimappata. Kiisalu 

qimminik toqutsisarnerup nalunaarsugaasalernissaa pisariaqarnersoq ilanngullugu 

eqqartorneqartariaqarpoq. 

Illup iluani uumasuutit silami aneerunneqartartut namminerluunniit aneersinnaasartut allat 

pigisaannik innarlisaarisimatillugit inuttaasa akisussaatinneqarsinnaanerat ersarissumik 

pisussaaffiliisariaqarpoq. Kiisalu naalliutsinneqarsimappata soorlu luft pistol-inik 

aallaaneqartarsimappata tamanna aamma uumasunik naalliutsitsinertut 

nalilerneqarsinnaasariaqarput. 

Assigisaanillu uumasuutit pitoqqasut nerisaqarnerisigut imeqarnerisigullu iluamik 

nakkutigineqarsimanngippata aamma akisussaasuusumut malitseqartinneqarsinnaanerat 

sukannersumik ingerlattariaqarput. 

Kiisalu uumasunik atoqateqarneq iliuuserineqartarsimappat allaat pineqaatissinneqarnermik 

kinguneqarsinnaasariaqartutut takorlooruminarnerugaluarpoq. 

Atassummiit uumasunik illersuinermut tunngasut iluarisimaarparput politiit pisussaaffianniit 

namminersornerullutik oqartussat ataannut akisussaaffiup nuunneqarnissaa.  

Nalunngilarpummi inatsisit atuuttussaatitaasunik unioqqutitsinermi pinerluttoqartutut 

nalilerneqartut aatsaat pinerluttulerinermut sulialinnit tinguneqarsinnaasarmata pinerluttulerisunit. 

Siunnersuut Atassummiit taperserlutigu aappassaanneerneqarnissaanut suli 

nalilersorluarneqarnissaa oqallisigineqarnissaalu ataatsimiititaliami ilaasortanit siunnerfigalutigu 

ataatsimiititaliamut susassaqartumut ingerlatinneqarnissaa innersuussutigivarput. 

 

 

 

 

 

 

 

 


